
RAPPORT TA' L-AWDITUR ĠENERALI GĦAS-SENA 1998 - KONTINWAZZJONI

  THE CHAIRMAN (Onor. Leo Brincat):  Nibda billi nistieden fuq il-mejda magħna lill-Awditur Ġenerali u lid-Deputat Awditur Ġenerali.

Is-Sur Joseph G. Galea u s-Sur John A. Bonnici ħadu posthom madwar il-Mejda.
  THE CHAIRMAN:  Ngħaddu għat-tieni item li għandna fuq l-aġenda li huwa l-edukazzjoni u nistieden fuq il-mejda magħna lis-Segretarju Permanenti fil-Ministeru ta' l-Edukazzjoni u lil xi uffiċjali oħra li jaħseb li jistgħu jkunu ta’ għajnuna għalih.  

Is-Sur Paul A. Attard, is-Sur Tony Cassar Darien u s-Sur Anthony Pace ħadu posthom madwar il-Mejda.
  THE CHAIRMAN:  Nistgħu nibdew bl-ewwel item li għandna taħt l-edukazzjoni li huwa t-Teatru Manoel.  Forsi nibda bl-ewwel domanda jiena stess.  

  Ir-rapport ta' l-awditur jgħid li l-Manoel Theatre Management Committee kien naqas li jissottometti tweġiba sodisfaċenti għall-queries li kienu saru pero` sadanittant intqal li d-dipartiment tal-kultura u l-permanent secretary fil-ministeru ta' l-edukazzjoni kienu qed jinżammu aġġornati dwar din il-materja.  Jista' dan il-kumitat jiġi aġġornat dwar l-aħħar pożizzjoni fuq din l-issue?

  IS-SUR PAUL A. ATTARD (Segretarju Permanenti fil-Ministeru ta' l-Edukazzjoni):  Bil-permess tal-Kumitat nitlob lis-Sur Cassar Darien Sabiex jirrispondi għal din id-domanda.

  IS-SUR TONY CASSAR DARIEN (Direttur Artistiku tat-Teatru Manoel):  L-Uffiċċju ta’ l-Awditur Ġenerali kien talabna biex nagħmlu inventarju tal-kostumi.  Basikament dawk il-kostumi kienu ddubbati u konna ilna nirranġaw u nqattgħu fihom u għalhekk domna ħafna sakemm sibna l-makkinarju li stajna nużaw biex nagħmlu l-inventarju mingħajr ma jiġi jiswielna aktar flus milli jiswew dawn l-istess kostumi.  Fl-aħħar sibna sistema li aċċettawha, ħriġna l-inventarju, tajnihulhom and they are happy with it.

  IS-SUR PAUL A. ATTARD:  Fil-fatt l-internal auditors għamlu rapport dettaljat dwar il-punti li tqajjmu fir-rapport ta' l-awditur u kienu sodisfatti bil-passi li ttieħdu biex l-inventarju jkun up-to-date.

  THE CHAIRMAN:  Aktar rimarki? L-Onor. Bartolo.

  ONOR. EVARIST BARTOLO:  F'paġna 59 tar-rapport li qegħdin niddiskutu hemm rakkmandazzjoni valida ħafna fuq il-budgeting li hemm bżonn isir dwar il-performances individwali tal-Manoel Theatre; id-differenza bejn dak attwali u dak li jkun ġie ppjanat minn qabel.  Qiegħda tiġi segwita din il-prattika?

  IS-SUR TONY CASSAR DARIEN:  Qabel it-teatru kien juża politika li fl-aħħar tas-sena jkollu x'daħal u x’ħareġ u din kienet tagħti riżultati tajbin ħafna fis-sens li meta tqabbel dan ma' teatri u istituzzjonijiet oħra kien ikollu balance sheet tajba ħafna.  L-uffiċċju ta’ l-awditur ġenerali kien talab biex issir waħda fuq kull attivita` li ssir u minn dakinhar ‘il hawn qed nagħmlu proprju hekk.

  IS-SUR PAUL A. ATTARD:  L-internal auditors jikkonfermawli dan ukoll.

  THE CHAIRMAN:  Rigward il-kwestjoni tal-foreign travel kien tqajjem is-suġġeriment li meta jsiefru membri tal-kumitat tat-Teatru Manoel għandu jibda jkun hemm subsistence allowance li jkun regolat mir-rati applikabbli għal delegazzjonijiet tal-gvern li jsiefru on official business.  Kien hemm xi żviluppi dwar dan?

  IS-SUR TONY CASSAR DARIEN:  Iva.  Li kien jiġri fil-fatt kien li peress li l-Manoel Theatre fih taħlita ta'  nies - chairmen, ex-businessmen,  u nies fil-kumitati mhux mal-gvern eċċ - kienet tintuża s-sistema li meta jsiefru dawn jirranġaw biex joqogħdu għand xi ħbieb jew nies oħra, sistema li kienet tinvolvi inqas infiq milli jekk tuża s-sistema tas-subsistence allowance li juża l-gvern, pero` la issa l-audit office qalilna biex nużaw dik is-sistema, qegħdin nużaw dik is-sistema; nice and clean although more costly.

  THE CHAIRMAN:  Fil-fatt is-segretarju permanenti qed jikkonferma dan.  Aktar mistoqsijiet?  L-Onor. Bartolo.

  ONOR. EVARIST BARTOLO: Jekk ikun hemm xi kontribuzzjoni min-naħa tal-ministeru għal xi performance partikolari, dik tidħol bħala income għal dik il-play speċifika fil-kontijiet?

  IS-SUR TONY CASSAR DARIEN:  Aħna għalina hemm is-somma li tiġi allokat fil-budget ...

  ONOR. EVARIST BARTOLO:  Ħalli nispjega ruħi aħjar.  Jekk per eżempju f'Ottubru se tittella' play fil-Manoel Theatre u l-ministeru jkun ta Lm4,000 għal dik il-play, dik tidher bħala income tal-play li allura se tidher fil-lista tagħkom, jew le?

  IS-SUR TONY CASSAR DARIEN:  Le dik ma tidhirx fil-kotba tagħna għaliex lanqas biss inkunu nafu x'inhi bħala parti mid-deal għaliex ma jkunx ftiehem magħna imma jkun ftiehem ma' third party.

  ONOR. EVARIST BARTOLO:  Jiġifieri dik tidher biss bħala expenditure?

  IS-SUR TONY CASSAR DARIEN:  Aħna l-gvern jagħtina s-somma li tidher fil-budget u naħdmu biha.  Issa jekk isir tip ta’ sussidju ieħor ma jsirx through the Manoel Theatre imma jsir dirett lin-nies li jkunu nvoluti.

  ONOR. EVARIST BARTOLO:  Jiġifieri għandkom tidħol bħala dħul biss il-parti ta' l-ispiża li titolbu, per eżempju, għall-kiri u l-użu tal-faċilitajiet.

  IS-SUR TONY CASSAR DARIEN:  Iva, fil-fatt l-audit office jaf li għandna very detailed accounts ta' x'jidħol u x'joħroġ.

  THE CHAIRMAN:  Aktar kummenti?  Jidher li m'hawnx aktar kummenti dwar il-Manoel Theatre u allura nistgħu ngħaddu għall-item dwar il-mużewijiet.  

  Forsi l-awditur jista' jgħidilna jekk bħala l-uffiċċju tiegħu nżammx aġġornat b'xi żviluppi mindu nkiteb ir-rapport.  Qed ngħid hekk fid-dawl ta' l-aħħar sentenza li hemm fir-rapport rigward il-mużewijiet.

  IS-SUR JOSEPH G. GALEA (Awditur Ġenerali):  Nista' ngħid li f'Diċembru ta' l-1999 ħarġet ċirkolari fejn indirizzat proprju dan il-punt u b’hekk l-affarijiet fl-uffiċċju tiegħi issa jistgħu jimxu ferm aħjar milli kienu jimxu qabel.

  IS-SUR PAUL A. ATTARD:  Fil-fatt din iċ-ċirkolari - numru 43/99 - kienet ħarġet mill-uffiċċju tas-sergratarju permanenti fl-uffiċċju tal-prim ministru fuq suġġeriment tal-ministeru tagħna.  Barra minn hekk, aħna min-naħa tagħna ħriġna ċirkolari interna li tirrigwarda d-dipartimenti kollha li għandna fil-ministeru u anke tlabt lill-internal auditors jagħmlu rassenja ta' l-oġġetti li huma ta' ċertu valur f'kull dipartiment inkluż fl-iskejjel.  Dan ir-rapport għandu jinkludi mhux biss dawk l-oġġetti li huma ta' valur magħruf imma anke artikli li jista' jkollhom valur.  In-next stage tagħna jkun li dawk l-oġġetti li jiġu identifikati mill-internal auditors - li m'humiex esperti f'dan il-qasam - bħala li għandhom jew jista’ jkollhom xi valur imur jarahom xi ħadd espert biex ikun jista’  jgħidilna jekk l-oġġetti humiex ta' valur permanenti jew le.  Iċċekkjajna dwar x'qed jiġri f'ċerti ministeri, bgħatna r-reminders u bgħatna wkoll kopja tar-returns tar-reminders lin-National Audit Office.

  THE CHAIRMAN:  L-Onor. Bartolo.

  ONOR. EVARIST BARTOLO:  Niftakar li saru diversi sforzi minn diversi amministrazzjonijiet biex isir inventarju proprju tal-pitturi u oġġetti oħra li hemm f'diversi ministeri u bini pubbliku.  Dan l-inventarju tlesta?

  IS-SUR PAUL A. ATTARD:  L-inventarju li għandu x'jaqsam mal-ministeru ta' l-edukazzjoni tlesta kollu.

  ONOR. EVARIST BARTOLO:  Jien qed nirriferi għall-inventarju bil-bini pubbliku kollu li hawn fil-pajjiż, jiġifieri l-ministeri, eċċ.

  IS-SUR PAUL A. ATTARD:  Mr Chairman, naħseb li rigward dan aħjar jirrispondi s-Sur Anthony Pace li huwa nkarigat mill-mużewijiet.

  IS-SUR ANTHONY PACE (Direttur, Mużewijiet):  L-inventarju jeżisti.  Issa li qegħdin nagħmlu aħna huwa li nibagħtu ċirkolari u reminders biex dejjem inżommu għajnejna fuq l-istat ta' l-inventarju.  As such hemm persentaġġ enormi mill-arti li tappartjeni għall-Istat li fil-fatt qiegħed fl-inventarju.

  ONOR. EVARIST BARTOLO:  Imma jsir checking bejn x'hemm imniżżel fl-inventarju u dak li attwalment hemm fil-bini?

  IS-SUR PACE:  Wara li jkollna r-returns mill-persuni mqabbda f'kull ministeru u dipartiment, aħna nagħmlu ċ-checking kemm jista’ jkun fuq bażi regolari.

  ONOR. EVARIST BARTOLO:  Jiġifieri r-returns li qed nistennew issa huma taċ-ċirkolari ta'  Diċembru 1999?

  IS-SUR PACE:  Iva, dawk ir-reminders kienu ntbagħtu għaliex l-awditur kien għamel query fuqha.

  ONOR. EVARIST BARTOLO:  U r-rate of return mill-ministeri differenti huwa sodisfaċenti?

  IS-SUR PACE:  Kellna nerġgħu nibagħtu r-reminders.

  ONOR. EVARIST BARTOLO:  U r-reminders tar-reminders taw xi riżultat?

  IS-SUR PACE:  Għad le, pero` qed niġru wara n-nies.

  IS-SUR PAUL A. ATTARD:  Kien mistenni li kull ministeru u dipartiment jidentifika persuna li tkun responsabbli għall-ġbir ta' dan l-inventarju.

  THE CHAIRMAN:  Aktar kummenti?  L-Onor. Galea Pace.

  ONOR. VICTOR GALEA PACE:  L-inventarju jinkludi dawk l-affarijiet li hawn f’dan il-palazz?

  IS-SUR PACE:  Iva.

  ONOR. VICTOR GALEA PACE:  Anke l-affarijiet li hemm fil-kantina?

  IS-SUR PACE:  Biex nirrispondik l-ewwel irrid niċċekkja xi jgħid l-inventarju.  Li nista’ ngħidlek huwa li l-inventarju tal-palazz jeżisti.

  ONOR. VICTOR GALEA PACE:  Imma are you aware li hemm affarijiet fil-kantina?

  IS-SUR PACE:  Jekk qegħdin fl-inventarju, iva.

  THE CHAIRMAN:  Is-Sur Galea.

  IS-SUR JOSEPH G. GALEA:  Mr Chairman, nixtieq ngħarraf lil dan il-kumitat li sa mill-bidu li bdejna dan l-eżerċizzju, għalkemm ma dħalniex fil-valur intrinsiku tal-pitturi li kien hemm esibiti f'ċerti ministeri u dipartimenti ħassejna li bħala parti mill-patrimonju ta' Malta għandna nagħtu aktar attenzjoni lil dawn l-affarijiet u sibna li s-sistema li suppost qiegħda f'postha kienet tinsab ftit abbandunata.  Jidher li l-messaġġ tagħna wasal fis-sens li ħarġet ċirkolari, pero` l-uffiċċju tiegħi mhux se jieqaf hemmhekk.  Is-sena d-dieħla forsi nagħtu xi ftit ta’ attenzjoni għal xi dipartimenti partikolari bħala sample biex inkunu nafu kemm qegħdin jiġu esegwiti dawn id-direttivi l-ġodda.

  THE CHAIRMAN:  L-Onor. Bartolo.

  ONOR. EVARIST BARTOLO: Meta ministru jew xi kap ta' dipartiment jitlob li xi pittura jew xi ħaġa li għandha valur artistiku jew kulturati tiċċaqlaq minn xi post biex tmur post ieħor, xi proċedura tintuża fejn tiġi  logged iċ-ċaqliqa ta’ l-item?

  IS-SUR PACE:  Aħna għandna l-inventory cards u kull ċaqliqa tiġi logged hemmhekk, pero` kollox jiddependi fuq l-uffiċċju privat ta' kull ministru jew segretarju parlamentari.  Nista’ ngħid li fejn jikkonċernaw dipartimenti hemm iktar stabbilita` għaliex ma tantx isir ċaqliq.  Pero` on the whole m'hemmx ċaqliq kbir li ma nistgħux nittrejsjaw l-oġġetti. 

  ONOR. EVARIST BARTOLO:  Din hija biċċa ftit serja għaliex l-aktar li jġorru affarijiet huma l-għasafar tal-passa!

  THE CHAIRMAN:  L-Onor. Galea Pace.

  ONOR. VICTOR GALEA PACE:  Jista’ wieħed ikun jaf liema ministeri jkunu ġew mislufa dawn l-oġġetti?

  IS-SUR JOSEPH G. GALEA:  F’rapporti qabel dan konna identifikajna liema ministeri ma kenux qed jagħmlu accounting għal ċerti oġġetti, bħal per eżempju pittura, u fil-fatt minn hemmhekk inqala' dan il-każ u dħalna fih aktar fid-dettall. Nista' ngħid li fejn sibna xi tnejn jew tliet affarijiet nieqsa, wara ġejna mgħarrfa li dawn instabu. Li naħseb li jrid jgħid is-Sur Pace huwa li meta jinbidlu l-ministri u s-segretarji parlamentari, jinġarru xi affarijiet minn post għal ieħor.  Ma jfissirx li dawn ma jinstabux, u s-Sur Pace naħseb li jista' jikkonferma dan. 

  IS-SUR PACE:  Dak huwa l-inventarju nazzjonali tagħna u nżommuh fuq bażi regolari.  Li kont qed nirriferi għalih huwa meta jkun hemm ċaqliq ta' dekasteru mhux li xi ħadd personalment jieħu l-oġġetti.

  THE CHAIRMAN:  L-Onor. Galea Pace.

  ONOR. VICTOR GALEA PACE:  Apparti l-artikli li jiġu mislufa lill-ministeri, ġol-ministeri jeżistu wkoll artikli li huma ta' ċertu valur.  Jeżisti inventarju tagħhom?

  IS-SUR PACE:  Aħna għandna inventarju li jinkludi wkoll mobbli antiki mhux pittura biss.

  THE CHAIRMAN:  Aktar kummenti?  L-Onor. Muscat.

  ONOR. CLAUDE MUSCAT:  Xtaqt nistaqsi dwar xi ħaġa differenti li m'hijiex imniżżla fir-rapport.  Qed nirriferi għall-biljetti tad-dħul fil-mużewijiet fejn fil-passat instab li kien hemm irregolaritajiet kbar.  Illum il-ġurnata s-sitwazzjoni ta' kif wieħed jikkontrolla l-bejgħ ta' dawn il-biljetti tjiebet?  Isiru bilanċi bejn il-flus li jkun daħlu u l-biljetti li jkunu ħarġu?

 IS-SUR PACE:  Ovvjament l-ewwelnett aħna nagħmlu monitoring ta’ l-istatistika b'mod regolari.  Barra minn hekk se nibdew nużaw l-automated ticketing system li bħalissa qiegħda fil-proċess li tiġi aġġudikata.  B’din is-sistema s-sales jiġu inputed mal-ewwel ġo computer u b’hekk ikollok automatic auditing tas-sales u entrances.  Sadanittant aħna qegħdin nagħmlu spezzjonijiet.  Kif wieħed jista’ jinnota, f’dawn  l-aħħar tliet snin ir-revenue tal-mużew tela' b'mod sostanzjali and I am very happy about this.  

  IS-SUR PAUL A. ATTARD:  Minbarra li d-dipartiment tal-mużewijiet jagħmel l-ispezzjonijiet tiegħu, l-internal auditors tiegħi jagħmlu surprise visits regolarment fil-mużewijiet differenti, pero` dejjem instab li l-affarijiet kienu regolari.  Naħseb li l-fatt li jafu li tista’ ssirilhom surprise visit, jgħin biex ma jkunx hemm irregolaritajiet.

  ONOR. CLAUDE MUSCAT:  L-inspections isiru meta jkun hemm it-turisti?

  IS-SUR PAUL A. ATTARD:  Mill-informazzjoni li għandi u mid-diskussjonijiet li jkolli ma' dawn l-internal auditors nista’ ngħid li dawn ġeneralment jaħdmu b'mod li joqogħdu barra jaraw it-turisti deħlin imbagħad jiċċekkjaw jekk għandhomx biljetti u jekk il-biljetti inħarġux b’mod regolari.

  IS-SUR PACE:  Naturalment spezzjoni tagħmel sens jekk ikun hemm it-turisti, inkella ma jkunx hemm skop li ssir.

  ONOR. CLAUDE MUSCAT: Meta hemm il-ħsieb li tibda tiffunzjona l-automated system?

  IS-SUR PAUL A. ATTARD:  Nista' ngħid li ninsabu fil-final stages ta' l-adjudicating tiegħu.  Fil-fatt inġabu xi sistemi hawnhekk biex ikunu jistgħu jarawhom fiżikament qabel ma jieħdu d-deċiżjoni finali.

  ONOR. CLAUDE MUSCAT:  Kif taħdem is-sistema tal-biljetti għall-entratura fil-Hypogeum?

  IS-SUR PACE:  Is-sistema tal-biljetti għall-entratura fil-Hypogeum hija totalment differenti.  Hemmhekk hemm kontroll assolut fis-sens li l-visitor flow u n-number huma kkontrollati mis-sistema tal-conservation, jiġifieri it's part of the plan; ma jistgħux jiddaħħlu iżjed minn 10 min-nies kull nofs siegħa.  Barra minn hekk l-ewwel ikun irid isir booking u l-bookings qed isiru kważi ġimgħa jew ġimgħatejn minn qabel.

  ONOR. CLAUDE MUSCAT:  Jekk kull grupp ta' 10 min-nies idum bejn wieħed u ieħor nofs siegħa, xi tkun ir-reazzjoni tat-turisti meta jkunu grupp ta' 30 u jkollhom joqogħdu jistennew tliet sigħat biex jidħlu jaraw il-Hypogeum?

  IS-SUR PACE:  Fir-realta` ma tantx jiġu gruppi sempliċement għaliex iridu jinqassmu u ekonomikament għalihom m'huwiex feasible li jmorru l-Hypogeum.

  ONOR. CLAUDE MUSCAT:  Jiġifieri qed tgħid li ma jkunx hawn cultural groups li jiġu Malta biex jaraw il-Hypogeum?

  IS-SUR PACE:  Le, jien qed ngħid li jeżistu żewġ tipi ta' turisti; hemm dawk li nsejħulhom individuals u dawk li jkunu in groups.  Ġeneralment l-aktar li juru interess fil-Hypogeum huma l-individwi u dan il-market huwa biżżejjed qawwi li nistgħu nibbilanċjaw il-ben essere tas-site u l-introjtu li qed nagħmlu minnu.  Dak huwa s-sustainable use ta' world heritage site; ħaġa li hija importanti ħafna.

  THE CHAIRMAN:  Iktar rimarki?  L-Onor.  Galea Pace.

  ONOR. VICTOR GALEA PACE: Jeżisti xi arranġament mal-ministeru ta' l-edukazzjoni biex jittieħdu tfal iżuru dawn is-siti?

  IS-SUR PACE:  Iva, fil-fatt huwa arranġament veru sempliċi; l-iskejjel kemm jibbukkjaw, jorganizzaw lit-tfal u jmorru jżuru l-mużewijiet jew is-sites.  Fil-fatt aħna dejjem xtaqna - u fil-fatt qed naħdmu dwar dan - li jkun hemm siegħa kuljum iddedikata għat-tfal għaliex aħna nixtiequ li minn perspettiv soċjali l-Hypogeum ikun available għal persuna fil-ħajja tiegħu bħala student bħala parti mill-curriculum ta' studji tiegħu.

 ONOR. VICTOR GALEA PACE: Meta qed nitkellmu dwar siti wieħed jista’ jinkludi wkoll shelters?

  IS-SUR PACE:  Aħna ma niddijljawx b'shelters tal-gwerra.

  THE CHAIRMAN:  Iktar kummenti dwar il-mużewijiet?  Jidher li m'hawnx għalhekk ngħaddu għall-item li jikkonċerna l-Mediterranean Conference Centre.

  Naħseb li jkun tajjeb li hawnhekk nibdew b'mistoqsija lill-awditur ġenerali billi fir-rapport tiegħu huwa qed jgħid li fiż-żmien li tħejja r-rapport kienet qed issir investigazzjoni fil-fond dwar il-performance passata tal-conference centre b'mod partikolari għal dak li għandu x'jaqsam ma' affarijiet ta' natura finanzjarja.  Kien hemm fil-fatt xi developments minn mindu ġie ppubblikat dan ir-rapport?

  IS-SUR JOSEPH G. GALEA:  Minħabba n-natura ta' l-istess investigazzjoni u minħabba morna fuq perijodu li m'huwiex kopert minn dan il-perijodu, ix-xogħol għadu sejjer u m'aħniex f'pożizzjoni li nagħtu the final picture.  Pero` forsi dan il-kumitat jinteressah ikun jaf li l-kumitat il-ġdid biddel xi sistemi ta' accounting.

  THE CHAIRMAN:  Hawn kummenti?  Jidher li m'hawnx mistoqsijiet u għalhekk nistgħu ngħidu li l-item dwar l-edukazzjoni huwa magħluq.  Nirringrazzja lill-uffiċjali preżenti u ngħaddi għall-item dwar il-Ministeru għall-Politika Soċjali.  

  Nistieden fuq il-mejda magħna lis-segretarju permanenti fil-ministeru tal-politika soċjali flimkien ma' xi uffiċjali li jħoss li jistgħu jgħinuh.

Is-Sur Joseph Ebejer, is-Sur Edward D'Agostino u s-Sur Michael Bezzina ħadu posthom madwar il-mejda.

  THE CHAIRMAN:  Biex nimxu f'ordni kronoloġika nistgħu nibdew billi nittrattaw l-item li jitkellem dwar id-defaulters li kien hemm fuq loans taħt l-iskema tas-self employed.  

  Sur Galea, fir-rapport tiegħek kont infurmajtna li kont ġejt mgħarraf li kien se jsir attentat ġdid tramite l-Attorney General biex jirkupraw fondi dovuti lill-gvern.  Tista' tgħid jekk minn Novembru tas-sena li għaddiet kienx hemm xi developments ta' interess għal dan il-kumitat?

  IS-SUR JOSEPH G. GALEA:  Mr Chairman, skond l-aħħar informazzjoni li għandna ittieħdu xi deċiżjonijiet permezz ta' l-Avukat Ġenerali fejn ċerti ammonti ġew iddikjarati bad debts minħabba li għadda ż-żmien filwaqt li oħrajn għadha għaddejja legal action fuqhom.  Pero` naħseb li dwar dan aħjar jikkummenta d-dipartiment konċernat.

  THE CHAIRMAN:  Forsi s-segretarju permanenti jista' jgħidilna xi ħaġa dwar dan.

  IS-SUR JOE EBEJER (Segretarju Permanenti fil-Ministeru tal-Politika Soċjali):  Kif għadu kif qal l-Awditur Ġenerali kien hemm żviluppi fis-sens li l-ewwelnett mill-bidu ta' din is-sena sal-lum inġabru an additional Lm5,980 jiġifieri d-departiment tax-xogħol għadu għaddej bl-isforzi tiegħu biex jibgħat għan-nies biex jinġabru l-flus pendenti.  Barra minn hekk din is-sena ħarġu wkoll 26 judicial letter through the office of the Attorney General u qed jittieħdu wkoll passi mal-ministeru tal-finanzi biex jiġu written off l-ammonti ta' dawk il-każijiet fejn l-Attorney General as late as the 20th April of this year iddikjara li kienu preskritti biż-żmien.

  THE CHAIRMAN:  L-Onor. Mangion.

  ONOR. CHARLES MANGION:  F'paġna 74 tar-rapport qed jiġi elenkat l-erba' għanijiet li għalihom ġiet imnedija l-iskema fl-1989.  Tista' fil-qosor tgħidilna jekk dawk l-għanijiet intlaħqux jew liema minnhom intlaħqu u liema ma ntlaħqux?

  IS-SUR JOE EBEJER:  Mr Chairman, naħseb li jkun aħjar kieku jirrispondi għal din id-domanda s-Sur D’Agostino.

  THE CHAIRMAN: Is-Sur D'Agostino.

  IS-SUR EDWARD D'AGOSTINO (Assistent Direttur fid-Dipartiment tax-Xogħol):  Fil-fatt kienu ġew launched żewġ skemi differenti; kien hemm l-iskema li kienet miftuħa għall-impjegati tal-gvern u skema li kienet miftuħa għal dawk li kienu qed jirreġistraw għax-xogħol, jew kienu membri tad-dejma jew ta' l-AWTS.  Id-defaulters li qed jissemmew fir-rapport kollha ġejjin mit-tieni skema li semmejt.

  Din l-iskema kienet ġiet launched fl-1989 u baqgħet sejra sa l-aħħar ta' l-1992.  Kienu jidħlu applikazzjonijiet  ...

  ONOR. CHARLES MANGION:  Mingħand min kienu jidħlu l-applikazzjonijiet?

  IS-SUR EDWARD D'AGOSTINO:  Minn persuni li jew kienu qed jirreġistraw għax-xogħol, jew kienu fid-dejma jew inkella kienu fl-awżiljari.  Fil-fatt minn statistika li għandna u anke minn teżi li saret minn persuna li daħlet ħafna f'dan is-suġġett joħroġ li kien hemm madwar 1,800 persuna li kienu applikaw għal din l-iskema.  Dawn l-applikanti kollha ħadu Lm500 bħala grant u kellhom l-opportunita` wkoll li jieħdu loan up to Lm3,000 - naturalment kien hemm min ħa the full amount u kien hemm min ħa inqas.  Dawk li daħlu għal din l-iskema kienu marbutin ukoll li ma jerġgħux lura għar-reġistrar qabel ma jgħaddu mill-inqas sena u nofs.  

  Il-vantaġġli li ħarġu minn din l-iskema kienu ovvjament l-ewwelnett li naqas l-unemployment, li l-maġġor parti ta’ dawk li applikaw permezz tal-flus li ħadu setgħu jiftħu għal rashom u allura bdew iħallsu l-bolla u  eventually forsi bdew ukoll iħallsu t-taxxa. 

  ONOR. CHARLES MANGION:  Kemm minn dawk li applikaw ħadu l-loan?

  IS-SUR EDWARD D'AGOSTINO:  Kien hemm 431 persuna li ħadu l-loan u l-maġġor parti tagħhom għamlu l-ħlasijiet lura lill-bank, pero` kien hemm 166 persuna li m'onorawx l-obbligi tagħhom lill-bank.  Il-bank - f'dan il-każ kien il-Bank of Valletta għaliex l-arranġamenti saru miegħu - kellu letter of comfort mill-ministru tal-finanzi ta' dak iż-żmien li l-gvern kien se jidħol garanti għal dawk in-nies kemm-il darba dawn ma jaslux biex iħallsu lura l-loan.  Il-bank għamel ċertu żmien jiġri war dawk li ma waslux biex iħallsu lura l-loan, bagħtilhom ittra uffiċjali u dawk li wara sitt xhur minn meta ntbagħtitilhom dik l-ittra baqgħu ma ħallsux, il-bank dar fuq il-gvern u talbu biex iħallas.  Fil-fatt sa nofs l-1993 il-ministeru tal-finanzi kien qed iħallas lill-bank dak li waslux biex iħallsu dawk il-persuni, pero` mill-bidu ta' l-1994 'il hawn din ir-responsabbilta` għaddiet għal fuq id-dipartiment tax-xogħol.

  ONOR. CHARLES MANGION:  Jiġifieri qed ngħidu li kien hemm 1800 applikant li kollha rċevew Lm500 - dan jiġi jammonta għal Lm940,000 - u minnhom kien hemm 431 li ħadu l-loan. Kemm kien l-ammont tal-loans forwarded?

  IS-SUR EDWARD D'AGOSTINO:  Bħala total m'għandix hawnhekk pero` l-ammont li kellhom jagħtu dawn il-166 persuna fl-1993 kien ta' Lm395,000. Over the years naturalment saru pagamenti by installments lid-dipartiment tax-xogħol.

  ONOR. CHARLES MANGION: Id-dipartiment żamm track record ta' kemm minn dawn l-1800 applikant effettivament wara sena u nofs reġgħu marru lura fuq il-kotba tar-reġistrar?

  IS-SUR EDWARD D'AGOSTINO:  Id-dipartiment tax-xogħol żgur li ma żammx track record minħabba l-fatt li r-responsabbilta` tar-reġistrar kienet waqgħet fuq l-ETC.

  ONOR. CHARLES MANGION:  Imma l-iskema baqgħet imħaddma mid-dipartiment tax-xogħol.

  IS-SUR EDWARD D'AGOSTINO:  L-iskema twaqqfet fl-aħħar ta' l-1992.

  ONOR. CHARLES MANGION:  Jiġifieri wara l-1992 ħadd ma baqa' jsegwi x'għamlu dawk l-individwi biex isir assessment ta' kemm irnexxiet jew ma rnexxietx l-iskema?

  IS-SUR EDWARD D'AGOSTINO:  Safejn naf jien id-dipartiment ma żammx track record.

  ONOR. CHARLES MANGION:  Jiġifieri qed ngħidu li f'din l-iskema l-gvern l-ewwel ta Lm1 miljun bħala grants, imbagħad ta ammont ieħor li ma nafux kemm hu - nikkalkula madwar Lm1 miljun oħra - bħala loans u sadanittant ma nafux jekk din l-iskema irnexxietx jew le!  Qed ngħid dan għaliex mill-istatistika jidher li n-numru tas-self employed matul dawk is-snin ma tantx kien żdied.  Naħseb li jkun tajjeb kieku wieħed ikun jaf kemm minn dawk l-1800 marru lura jirreġistraw għax-xogħol. M'hemmx mezz kif inkunu nafu kemm minnhom fil-fatt marru lura jirreġistraw għax-xogħol?

  IS-SUR EDWARD D'AGOSTINO:  Safejn naf jien dan l-eżerċizzju ma sarx.

  THE CHAIRMAN:  Iżjed kummenti?  L-Onor. Galea Pace.

  ONOR. VICTOR GALEA PACE:  Nafu kemm minn dawn l-1800 li applikaw għal din l-iskema llum qegħdin jirreġistraw?

  IS-SUR EDWARD D'AGOSTINO:  Ma nafux għaliex kif għedt, track record ta' dawn il-persuni ma nżammitx.

  THE CHAIRMAN:  L-Onor. Muscat.

  ONOR. CLAUDE MUSCAT: Jistgħu lil dawn il-166 persuna li għandhom jagħtu jibdew jitnaqqsulhom ftit ftit miċ-children's allowance jew minn xi benefiċċju ieħor li jieħdu minflok ma joqogħdu jmorru l-qorti?

  IS-SUR JOE EBEJER:  Huwa veru li jekk isir overpayment by way of social security benefits kontributorji u m'humiex hemm stabbilit fil-liġi eżatt kif jista' jinġabar l-overpayment imma dan japplika biss fejn jirrigwarda benefiċċji għas-sigurta` soċjali; ma jistgħux mill-benefiċċji tas-sigurta` soċjali jsiru deductions ta' overpayment f'affarijiet oħra.  Per eżempju, persuna li tkun tħallset paga żejda jew bħal f'dan il-każ ħadet flus żejda mingħand il-gvern - għalkemm ħaduhom mill-bank xorta waħda daħal garanti l-gvern - ma jistgħux isiru deductions mis-social security benefit  biex dawn jingħataw lura.

  THE CHAIRMAN:  L-Onor. Galea Pace.

  ONOR. VICTOR GALEA PACE:  Jiġifieri ma nistgħux b'xi mod inkunu nafu x'inhuma jagħmlu dawn in-nies illum il-ġurnata biex jekk qegħdin jaħdmu b'xi mod jiġu mġiegħla jħallsu dawn il-pagamenti?

  IS-SUR EDWARD D'AGOSTINO:  Records fis-sens ta' min huma n-nies għandna, pero` biex wieħed jagħmel dan l-eżerċizzju irid iż-żmien u r-riżorsi. Imbagħad fl-aħħar mill-aħħar x'se toħroġ minnu?  Billi jiena ngħid kien hemm 1800 ruħ li minnhom 1300 illum kollha qegħdin jirreġistraw x'se jieħu d-dipartiment?  Jien ma naħsibx li huwa worth it li taħli r-riżorsi u l-flus biex toħroġ riżultat daqshekk sempliċi.

  THE CHAIRMAN:  L-Onor. Hyzler.

  ONOR. GEORGE HYZLER (Segretarju Parlamentari):  Li tista' toħroġ minn eżerċizzju bħal dan huwa li jekk tiġi biex tagħmel skemi simili fil-futur ikollok idea anke vaga tas-success rate tagħha.  U naħseb li s-suġġeriment ta' l-Onor. Galea Pace kien f'dan ir-rigward.  Issa jekk jagħmilhiex id-dipartiment  jew jekk issirx through ETC din it-tip ta' statistika naħseb li jkun għaqli li wieħed ikollu.   Pero` d-domanda naħseb li aktar hija dwar jekk hijiex qed issir jew le aktar milli misskom għamiltuha.  Voldieri ta' min wieħed jara, anke forsi through ETC, jekk jistax isir xi tip ta' tracking ta' nies li kienu bbenefikaw minn dawn l-iskemi ħalli wieħed ovvjament ikollu idea vaga ta' x'qed jiġri. 

  THE CHAIRMAN:  Is-Sur Ebejer.

  IS-SUR JOE EBEJER:  Jiena kważi konvint li jekk jiġi l-ħsieb lil xi amministrazzjoni li terġa' toħroġ xi skema simili l-ewwel domanda li tqum hija dwar ir-riżultat ta' din l-iskema.  Forsi biex inżid ma' dak li qal is-Sur D'Agostino ngħid li at this particular point in time ma nafx kemm huwa worth it li one goes through all those people u joqgħod jiċċekkja wieħed wieħed għaliex dan huwa eżerċizzju laborjuż u jieħu fit-tul.  Li nafu żgur hu li kien hemm problemi finanzjarji fiha din u at the end of the day għadna mċappsin b'nies li kellhom jirrifondu dawn il-loans u ma rrifonduhomx.

  THE CHAIRMAN:  Is-Sur D'Agostino.

  IS-SUR EDWARD D'AGOSTINO:  Mr Chairman, xtaqt jekk tippermettili niċċara xi ħaġa żgħira.  Dawn il-166 persuna li qed insemmu kważi kollha kellimthom jien personalment fix-xhur li għaddew u nista' ngħid li hemm numru sostanzjali minnhom li llum jinsabu jirreġistraw, oħrajn qegħdin fuq ir-relief u hemm numru ta' każi ġenwini ta' mard serju li jimpedihom milli jaħdmu.  Nerġa’ ngħid li dawn kellimthom jien personalment u meta ppruvajt nagħmel arranġament magħhom biex iħallsu by installments sabu diffikultajiet għaliex bniedem li qed jirċievi ċekk ta' Lm29 fil-ġimgħa ma tantx ikollu minn fejn jista' jagħtik.

  Mil-lat finanzjarju din l-iskema - dejjem qed inħares lejn teżi li għandi hawnhekk li kienet saret minn persuna li għamlet il-kors tal-B..A. Hons. in Accountancy u nikkonferma mija fil-mija dak li jintqal fiha - jidher ċar li rnexxiet to the point li fit-tliet snin li damet titħaddem il-gvern iffranka Lm4 miljun.  Dan nerġa' ngħid joħroġ mill-costings li għamlet din il-persuna.

  THE CHAIRMAN:  L-Onor. Mangion.

  ONOR. CHARLES MANGION:  Jien m'iniex qed nikkwerja t-teżi - ma rajthiex u huwa interessanti li wieħed jaqraha -  pero` jien ma nistax nifhem kif tista’ tgħid kemm iffrankajt jekk lanqas biss taf kemm ġiet tiswa.  Apparti dan jiena nsib daqsxejn stramb ukoll il-fatt li kien hemm skema fejn 431 persuna ħadu flus pubbliċi u ma ġew segwiti f'xejn, la biex naraw għalxiex ġew utilizzati l-flus li ħadu u lanqas biex naraw x'ġara meta r-repayment programme ma kenux qed jimxu miegħu.  Jiġifieri l-feeling huwa li ġiet launched din l-iskema, dawn in-nies ingħataw il-flus, and it stopped there. Effettivament l-unika ħaġa li qegħdin ninkwetaw fuqha hija li għandna dawn id-defaulters u rridu naraw kif se niġbru l-flus.  

  Jien naħseb li l-importanza ta' skemi bħal dawn hija l-analisi tagħhom għaliex għalkemm hija xi ħaġa tajba li toħloq skemi sabiex tinċentiva individwi li minflok joqogħdu on the dole jmorru għal xi forma ta' attivita` ekonomika, mill-banda l-oħra wieħed irid ikollu xi tip ta’ analisi for future reference f’każ li jkun hemm xi ħadd li jikkonsidra li jerġa’ jagħmel skemi oħra bħal din.  Jiġifieri l-kritika li qed issir minn dan il-kumitat hija fis-sens li għandna nitgħallmu mill-esperjenzi tal-passat ħalli ċerti żbalji ma jerġgħux jitwettqu.

  THE CHAIRMAN:  Is-Sur Ebejer.

  IS-SUR JOE EBEJER:  Mr Chairman, jekk ma jimpurtax xtaqt niċċara punt.  Forsi ingħatat l-impressjoni li l-iskema għalqet u daqshekk, pero` fil-fatt ma ġarax hekk.  L-ewwelnett min-naħa tad-dipartiment kien hemm il-problema ta' min se jiġri wara dawk in-nies li kienu ħadu l-loan sabiex dawn jagħmlu r-repayment għaliex għalkemm il-flus ingħataw mill-bank, kien il-gvern li ħareġ il-letter of comfort u kien  daħal responsabbli għalihom il-ministeru tal-finanzi li eventwalment għadda r-reponsabbilta` fuq id-dipartiment tax-xogħol.  Meta dan ġie ffaċċjat b'din ir-responsabbilta` ra kif għamel u ħareġ call notices għal dawn il-persuni li kellhom jagħtu. 

  Sadanittant kienet għaddejja korrispondenza b'mod regolari - mill-1993/94 sa April ta' din is-sena - ma' l-Attorney General l-ewwelnett biex tiġi stabbilita r-responsabbilta` fis-sens li initially kien hemm il-problema li la dawn il-flus ma ssellfuhomx mid-dipartiment tax-xogħol, dan id-dipartiment ma setax joħroġ garnishee order jew ittra ġudizzjarja kontra dawn l-indivdwi.  Jiġifieri konna ffaċċjati b’sitwazzjoni fejn kellna flus li huma dovuti lill-bank, ir-responsabbilta` li jitħallas il-bank hija tad-dipartiment tax-xogħol u dan id-dipartiment ma jistax joħroġ ittra ġudizzjarja kontra d-defaulter għaliex il-flus ma sellifhomx hu. 

  Eventwalment wara li għaddew is-snin saret subrogation of rights ta' dawn l-ammonti u allura d-dipartiment tax-xogħol seta' jibda jieħu azzjoni biex toħroġ l-ittra ġudizzjarja, pero` kien biss f'April ta' din is-sena li ġie konfermat mill-Attorney General wara min seta' jkompli jiġri d-dipartiment tax-xogħol through the issue of judicial letters.  Qed ngħid dan sempliċement biex niċċara l-punt li min-naħa tad-dipartiment tax-xogħol, una volta waqgħet fuqu r-responsabbilta` li jiġri wara dawn id-defaulters, ħa kull azzjoni possibbli fiċ-ċirkostanzi.

  THE CHAIRMAN:  Hawn iżjed kummenti?  L-Onor.  Muscat.

  ONOR. CLAUDE MUSCAT:  Xtaqt nistaqsi xi ħaġa li m'għandhiex x'taqsam ma' dan li qegħdin niddiskutu.  Kemm ilhom ma jiġu riveduti l-ammonti tal-means test li bih jiġi mkejjel jekk persuna għandhiex tieħu xi tip ta’ għajnuna soċjali?  Taħsbu li dawn għandhom jiġu riveduti biex ikunu jirriflettu l-inflation li kien hawn matul dawn l-aħħar snin?

  IS-SUR JOE EBEJER:  Offhand ma nafx nagħti s-sena ta' meta ġew riveduti, pero` nista’ ngħid li qabel ma erġajt ġejt f’dan il-ministeru ħames xhur ilu, kont ili nieqes minn hemmhekk sitt snin u sa ferm sew qabel ma tlaqt il-capital thresholds kienu kif inhuma llum għal dak li jirrigwarda assistenza soċjali jew other non contributory benefits.  Jekk għandhomx jiġu riveduti jew le naħseb li aktar hija kwestjoni li jrid jiddeċidiha politiku milli d-dipartiment.

  ONOR. CLAUDE MUSCAT:  Napprezza li hija kwestjoni ta' politika tal-gvern, pero` taħseb li dawn it-thresholds jeffettwaw l-ammont ta' claims li jkun hemm għal dawn il-benefiċċji?

  IS-SUR JOE EBEJER:  M'hemmx dubju li iktar ma titla' t-threshold aktar se jkollok claims għall-benefiċċji.

  THE CHAIRMAN:  Aktar rimarki dwar dan l-item?  Jidher li m'hawnx għalhekk nistgħu ngħaddu għall-item li jmiss li jirrigwarda l-homes for the elderly - valuables and other items belonging to patients in hospitals and homes for the elderly. 

  Fid-dawl tad-diversi nuqqasijiet li kien hemm kienu tfasslu linji gwida u l-Awditur Ġenerali kien irrimarka li kellhom jittieħdu passi mmedjati sabiex tiġi rectified is-sitwazzjoni li kienet tipprevali dak iż-żmien u li setgħet kienet dettrimentali għar-residenti li jgħixu f'dawn id-djar u sptarijiet.  Nixtieq nistaqsi lill-awditur jekk sussegwentment għall-kitba ta' dan ir-rapport ġiex infurmat mill-ministeru li ttieħdu l-passi  mmedjati li kienu jitolbu ċ-ċirkostanzi.

  IS-SUR JOSEPH G. GALEA:  Mr Chairman, il-pożizzjoni għall-uffuċċju għadha kif irrapportata hawnhekk, pero` forsi d-dipartiment għandu xi korrispondenza għaddejja u allura jista' jagħtina aktar informazzjoni.

  THE CHAIRMAN:  Is-Sur Ebejer.

  IS-SUR JOE EBEJER:  Mr Chairman, bil-permess tiegħek nitlob lis-Sur Bezzina sabiex jirrispondi hu għal din id-domanda.

  THE CHAIRMAN:  Is-Sur Bezzina.

  IS-SUR MICHAEL BEZZINA (Direttur għall-Ħarsien ta' l-Anzjani):  Mr Chairman, nista’ ngħid li minn dik is-sena stess li għamel ir-rakkmandazzjonijiet tiegħu l-awditur, aħna bdejna nattwawhom.  Fil-fatt paragrafu 3 tar-regolamenti għad-dħul fid-djar ta' l-anzjani issa ġie jgħid li "il-kap tad-dar huwa responsabbli biss għal affarijiet ta' valur li jiġu ddikjarati u depożitati fis-safe tad-dar.  Il-kap tad-dar m'għandu l-ebda responsabbilta` għal affarijiet li ma jiġux dikjarati".  

 Il-policy tal-gvern hija li kulmin jidħol ġo dar ta’ l-anzjani jrid ikun luċidu, indipendenti u moħħu f'postu.  Għalhekk huwa jkun kapaċi jagħmel dikjarazzjoni dwar jekk iridx iżomm l-affarijiet hu jew inkella jħallihom fir-responsabbilta' tal-kap tad-dar. Jekk ir-resident jiddeċiedi li jżommhom hu, allura jkun responsabbli għalihom hu u jekk jiddeċiedi li jaqgħu taħt ir-responsabbilta` tal-kap tad-dar allura jiġu elenkati u jitpoġġew fis-safe.  L-unika ħaġa li s'issa għadna ma sibniex tarfha hija dwar l-appraisal ta' l-affarijiet li jiġu depożitati fis-sens li jekk jidħol xi ħadd b’arloġġ ta’ metall isfar kemm se jiġi vvalutat dan l-arloġġ u min se jivvalutah.  Se jivvalutah ir-resident jew inkella il-kap tad-dar? Peress li d-dipartiment m'għandux forza legali ninsabu għaddejjin f’diskussjonijiet mas-Segretarju Parlamentari sabiex tiġi fformulata policy li jkollha l-legal force rigward il-kwestjoni ta’ l-appraisal tal-valuables.  Mill-bqija r-rakkmandazzjonijiet kollha ta' l-uffiċċju ta' l-awditur nistgħu ngħidu li ġew attwati. 

  THE CHAIRMAN:  L-Onor. Galea Pace.

  ONOR. VICTOR GALEA PACE:  F’każ li persuna meta tidħol tiddeċiedi li żżomm il-valuables li jkollha hi u wara ċertu żmien ma tibqax daqshekk moħħha f'loku, min jieħu d-deċiżjoni?

  IS-SUR MICHAEL BEZZINA:  Punt li forsi għadni ma semmejtx huwa li fejn jidħlu flus kontanti aħna għandna dak li ngħidulu l-below-the-line account li għalkemm huwa f’isem ir-residenza ta' San Vinċenz, jitpoġġew fih il-flus tar-residenti tad-djar kollha.

  Rigward id-domanda ta' l-Onor. Galea Pace irrid ngħid li f’każ li aħna naraw - wara assessment mediku - li persuna mentalment qiegħda tħawwad u qiegħda tgħid li kellha xi affarijiet li fil-fatt ma kellhiex, allura mal-ewwel ninnotifikaw lill-familjari - hemm nies li l-familjari ma tantx jagħtu kashom imma hemm oħrajn li huma kkurati ferm sew mill-familjari tagħhom - sabiex dawk l-oġġetti li jkollha fil-pussess tagħha dik il-pesuna jibdew jiġu cared for minn the immediate next of kin.

  THE CHAIRMAN:  L-Onor. Hyzler.

  ONOR. GEORGE HYZLER:  Fir-rapport hawn li "in case that an elderly person develops senility" l-officer in charge m'għandux jirrilaxxa l-valuables sakemm ma jiġix appuntat legal procurator.  Ma naħsibx li dik hija t-terminoloġija korretta; naħseb li aktar kellha tintuża l-kelma “kuratur”.  Din hija l-proċedura li qed tiġi segwita, jew il-kap tad-dar jiddeċiedi hu lil min jillaxxa dawk l-oġġetti?

  IS-SUR MICHAEL BEZZINA:  F'dak il-każ u anke f'każ ta’ mewt jidħol il-prokuratur.

  ONOR. GEORGE HYZLER:  Imma jien m'iniex qed nitkellem fuq każ ta’ mewt imma fuq każ fejn wieħed jidħol fuq saqajh b'moħħu tajjeb u fil-kors ta' l-istay tiegħu fid-dar jiżviluppa senile dementia jew xi kondizzjoni oħra.  Fir-rapport hawn miktub li "currently the guidelines listed below are being implemented" u wieħed mill-punti li jittratta proprju dan il-każ jgħid li l-kap tad-dar ma jirrilaxxa xejn jekk ma jiġix appuntat "legal procurator" li jien qed neħodha li tfisser kuratur.   Voldieri qed nifhem li la m'intix qed tikkwota dan il-każ m’hijiex dik il-proċedura li qed issegwu.

  IS-SUR MICHAEL BEZZINA:  Għalkemm jiena m'iniex bniedem mediku, mill-1970 sakemm ġejt appuntat direttur fi Frar ta' l-1999 qattajthom naħdem l-Isptar San Luqa u l-Isptar t’Għawdex u allura naf li senile dementia m’hijiex xi kondizzjoni li tiżviluppa mil-lum għal għada.

  ONOR. GEORGE HYZLER:  Imma hawnhekk hawn "or any other mental infirmity".

  IS-SUR MICHAEL BEZZINA:  Huwa obbligu ta' min ikun in charge tal-home li kif jara li persuna se tibda tiddeterjora - huwa faċli li wieħed jinduna b'dan anke jekk ikollu ftit esperjenza - l-ewwel ma jagħmel huwa li jgħajjat lill-familjari.  Meta qed ngħidu "mental infirmity" qed nirriferu għal każijiet fejn persuna tkun tfixxklet totalment u ma tibqax kapaċi tiddeċiedi għaliha nnifisha.

  ONOR. GEORGE HYZLER:  Aħna hawnhekk qegħdin nitkellmu fuq il-kwestjonijiet li jinqalgħu bejn in-next of kin - fil-plural - minħabba dawn il-ftit affarijiet li jkollhom dawn il-persuni.  Jiena f'dan ir-rigward nista' nagħmel is-suġġeriment - kont nassumi li diġa` tiġi segwita din il-proċedura pero` m'iniex qed naraha mniżżla u allura m'għandix għaliex nassumi hekk - li upon admission il-persuna tiffirma dikjarazzjoni fejn litteralment tawtorizza lill-kap tad-dar li at any point jista' jgħaddi l-oġġetti kemm-il darba hu jidhirlu "hekk, hekk u hekk" lit-“tali” persuna.  Voldieri l-persuna lil min għandu jgħaddi l-affarijiet il-kap tad-dar għandha tiġi ndikata mill-persuna stess meta tkun għada f'sensiha għaliex meta ma tibqax iktar f'sensiha jibdew jinqalgħu l-kwestjonijiet bejn it-tfal, iz-zijiet, il-kuġini u n-neputijiet.

  IS-SUR MICHAEL BEZZINA:  Fil-fatt dan qiegħed imniżżel bħala paragrafu 4 tar-regolamenti l-ġodda fejn jingħad li "b'konsultazzjoni ma' l-istess residenti jew qraba tagħhom għandhom isiru eżamijiet mediċi fejn ikun meħtieġ anke fl-interess tas-saħħa ta' l-istess resident".  Din qiegħda tissalvagwarda li fejn naraw - għaliex ovvjament fid-djar ta' l-anzjani it-tabib jiġi mgħajjat jekk ikun hemm bżonn - ...

  ONOR. GEORGE HYZLER:  Ma naħsibx li qed tifhimni.  Jien qed ngħid li għandha ssir dikjarazzjoni mingħand il-proprjetarju - f'dan il-każ ix-xiħ jew ix-xiħa - fejn jingħad li qed jawtorizza minn dakinhar stess lill-kap tad-dar li f'każ li jinqalgħalu xi ħaġa l-affarijiet kollha li jkollu, jagħtihom lit-“tali” persuna jew lit-“tali” persuna flimkien ma' “tali” persuna oħra.  Jekk ikollok dik it-tip ta' dikjarazzjoni on day one, sakemm dik tiġi revokata, il-kap tad-dar would have covered his back.  Speċi ta' prokura.

  IS-SUR MICHAEL BEZZINA:  Fil-fatt din konna ħsibna fiha pero` m'aħniex nattwawha għaliex ħafna drabi dawn ir-residenti jirraġunaw bil-mod li wara li jkunu ħadmu għalihom dawk is-snin kollha, l-oġġetti li jkollhom ikunu jridu jżommuhom huma la jkun għad għandhom moħħhom tajjeb.  U hemmhekk fejn jibda l-inkwiet u l-problemi tagħna.  

  ONOR. GEORGE HYZLER:  F'każ bħal dak jiddikjara li hu ma jrid jafdahom f'idejn ħadd u li jekk jinqalgħalu xi ħaġa jridek li żżommhom int.

  IS-SUR MICHAEL BEZZINA:  Pjuttost l-ewwel mistoqsija hija mhux li jindikaw lil min se jagħtu l-affarijiet imma jekk iridux iżommu l-affarijiet huma jew inkella jridux li nieħdu ħsiebhom aħna.

  ONOR. GEORGE HYZLER:  Imma dik issorvolajniha.  Issa ejjew nimxu pass pass.  Imur anzjan jew anzjana, waħdu jew mat-tfal, bil-basktijiet.  Issa f’dak il-punt int se tgħidlu li għandu option; jew li jafdak bl-affarijiet li għandu jew inkella se jżommhom hu.  Probabbilment se jgħidlek li se jżommhom hu imma xorta waħda għandu l-option.  Issa l-problema li qed inħarsu lejha m’hijiex dik imma kemm-il darba jiġri li dik il-persuna ma tibqax f’sikkitha kif kienet qabel.  F’dak il-punt inti m’għandekx ma’ min titkellem b’mod organizzat, fis-sens li qabel ma l-persuna bdiet  titfixkel ma tatekx indikazzjoni minn mit-12-il tifel u tifla tagħha jew mit-30 neputi tagħha hija tafda.  

  Jiena qed nissuġġerixxi - off the top of my head mingħajr ebda studju ta’ xejn - biex on day one l-anzjan jew l-anzjana stess jindikaw il-persuna li huma jafdaw u b’hekk tkun għażla tagħhom meta jkunu għadhom f’sensihom.  U tista’ ma tkunx persuna waħda imma tnejn.  Aħna nafu li l-moħħ ta’ l-anzjani jaħdem b'mod li ma tantx iħobbu jitilqu l-affarijiet minn idejhom, voldieri li qed ngħid huwa li jekk inti jkollok indikat minnhom stess ma’ min tista’ titkellem tagħmillek ħajtek ftit iktar faċli u tikkaverjak f’każ ta’ deċiżjonijiet li inti jkollok bżonn tieħu.

  THE CHAIRMAN:  L-Onor. Mangion.

  ONOR. CHARLES MANGION:  L-inventarju li jsir upon admission min jiffirmah?

  IS-SUR MICHAEL BEZZINA:  Jiffirmah il-kap tad-dar u xi ħadd mill-istaff bħala witness.

  ONOR. CHARLES MANGION:  Qed nistaqsi dan għaliex ħafna mill-anzjani jkunu illitterati u allura wara jistgħu jqumu ħafna mistoqsijiet mill-eredi jew befiċċjarji dwar l-affarijiet li jkun hemm imniżżla.

  IS-SUR MICHAEL BEZZINA:  Le, minn dak il-lat nista' ngħid li ma tantx għandna problemi.  Il-problema li għadna ma sibniex metodu kif insolvu hija rigward l-appraisal ta’ l-oġġetti li jġibu magħhom l-anzjani.  Per eżempju, jkollok miktub "one pair yellow metal earings".  U "yellow metal" x’inhu?  U għaliex "dak" il-par u mhux l-"ieħor"?  

  THE CHAIRMAN:  Is-Sur Galea.

  IS-SUR JOSEPH G. GALEA:  Mr Chairman, dak li l-aktar inkwetana f'dan l-eżerċizzju li għamilna kien li rajna li jeżisti ċertu riskju kemm għall-pazjent kif ukoll għall-impjegati.  Aħna għaddewlna minn għala widnejna ċerti stejjer, bħal per eżempju li pazjent jew mar sptar ieħor jew ġie nieqes u l-eredi qalu li suppost kellu affarijiet li fil-fatt ma nstabux.  Imbagħad  povru amministratur jew nurse li jaħslu jintefgħu dellijiet fuqu.  Waħda mill-preokupazzjonijiet kbira tagħna hija meta l-anzjan ikun waħdu, għaliex meta jkollu lil xi ħadd ikun hemm ċertu kontroll.  Aħna ħassejna li ta’ min jagħmel ċerti rinforzji għall-ġid ta’ kulħadd b’mod speċjali għall-ġid ta’ min jaħdem f’dawn l-isptarijiet.

  THE CHAIRMAN:  L-Onor. Galea Pace.

  ONOR. VICTOR GALEA PACE:  Għaliex ma tibdiex tintuża s-sistema li meta jidħlu l-pazjenti jittieħed ritratt ta’ l-oġġetti li jkollu.  Ma nimmaġinax li jkollu xkejjer kbar!

  IS-SUR MICHAEL BEZZINA:  Hija l-użanza tar-residenti, speċjalment fil-każ tal-homes residenzjali mhux fil-każ ta' San Vinċenz, li l-flus iqassmuhom u jirranġaw kollox qabel ma jidħlu fir-residenza.  Fil-fatt jekk wieħed iħares lejn ir-returns kollha tad-djar tagħna jara li per eżempju fid-dar ta’ l-Imsida hemm li "no money of residents are deposited for safe keeping", f'dik tal-Furjana hemm li "no valuables have been handed over for safe keeping" u nibqgħu sejrin hekk.  Għalkemm ir-resident ikollu l-ħsieb li forsi xi darba joħroġ minn dik id-dar huwa ġeneralment jirraġuna bil-mod li he has come to stay u allura  jiddisponi mill-affarijiet tiegħu ħalli jkun ta' fuqu senduqu.

  ONOR. VICTOR GALEA PACE:  Li ridt ngħid jien huwa li jekk jittieħed ritratt ta’ l-oġġett li jkun qed idaħħal miegħu r-resident ikun qed jgħin biex ‘il quddiem jiġi evitat li jinqala’ l-inkwiet għaliex jekk, per eżempju, ikun hemm par imsielet, mir-ritratt wieħed ikun jista’ jqabbilhom.

  IS-SUR MICHAEL BEZZINA:  Aħna ridna mmorru oltre minn hekk; ridna nagħmlu stima ta’ l-oġġett.  Jekk per eżempju par imsielet jiswa Lm15 allura nniżżluhom Lm15.  Ovvjament dan dejjem against payment.  

  THE CHAIRMAN:  Is-Sur Ebejer.

  IS-SUR JOE EBEJER:  Mr Chairman, l-ewwelnett xtaqt nikkonferma dak li qal l-Awditur Ġenerali jiġifieri li kien hemm bżonn ta' safeguards f’dan ir-rigward biex żgur ma jintefa’ ebda dell fuq l-impjegati.  Għalhekk nieħu pjaċir ngħid li d-dipartiment, wara li rċeva l-ittri min-naħa ta’ l-Awditur Ġenerali, ħareġ diversi ċirkolarijiet biex jaċċerta ruħu li dawn ir-regolamenti li kienu suġġeriti mill-awditur - apparti dak li qal is-Sur Bezzina fejn jirrigwarda l-appraisal - jiġu osservati b'mod strett.  

  Għal dak li jirrigwarda n-numru ta’ items li jiġu entrusted to the hospital irrid ngħid li fir-residenza ta' San Vinċenz, mill-1025 resident li hemm, in-number of items entrusted to the hospital huwa biss ta' 27.  Imbagħad fil-kumplament tal-homes l-oħra kollha hemm biss 22 items entrusted to the hospital; hemm homes fejn lanqas hemm a single item in the custody of the employees.  Il-problema dejjem tibqa’ meta jkollok pazjent li daħal armat kollu deheb, imut waqt li jkun qiegħed fir-residenza u l-affarijiet ma jkunux in the safe keeping of the hospital u ma jinstabux.    Seta’ min mar fuqu kien impjegat u seta’ kien xi ħadd tal-familja.  Għal dak li jirrigwarda items li jingħataw lir-residenza ta’ San Vinċenz for safe keeping il-problema ma narax li hija daqshekk kbira għaliex qegħdin veru f’safe keeping u qegħdin nitkellmu fuq verament few items komparati man-numru ta’ pazjenti li hemm.  Il-problema, nerġa' ngħid, tqum meta l-anzjan jew l-anzjana jżommu l-valuables huma.

  THE CHAIRMAN:  L-Onor. Hyzler.

  ONOR. GEORGE HYZLER:  Xtaqt nistaqsi jekk wieħed rax regolamenti ta’ homes oħra kemm f’Malta stess kif ukoll barra minn Malta.  The easiest way out li wieħed għandu wkoll jikkonsidra hija li ma jerġax jivvinta r-rota fis-sens li naraw x'għamlu barra minn Malta - qed ngħid barra minn Malta mhux għaliex huma aħjar minna imma għaliex din hija problema li aħna ma sibniex tarfha u allura tajjeb li nħarsu lejn x'għamlu huma - f’ċirkostanzi identiċi biex forsi nieħdu xi ideat.  

  Fil-Kodiċi Ċivili tagħna wkoll għandna regoli differenti fuq ir-responsabbilta` ta’ min jiġġestixxi lukandi fejn għandek l-istrict liability tal-hotel owners.  Issa fil-każ tal-homes hija ferm aktar serja għaliex ħafna drabi r-resident ma jkollux kontroll fuq il-fakultajiet mentali tiegħu u agħar minn hekk jispiċċa anke jmut hemmhekk stess.  Jiġifieri li qed ngħid huwa li dawn l-istrict liabilities jeżistu fil-hotels aħseb u ara kemm għandhom jeżistu aktar f’dan il-kamp.  Jiena ma nixtieqx inkun fiż-żarbun ta’ l-impjegati meta jibdew jintefgħu s-suspetti fuqhom għaliex ikunu vulnerabbli mmens.  Għaliex dan kif se jaqbad imerihom?  Se jgħidilhom għaliex l-għażiża tagħhom kienet ilha tliet xhur tħawwad u ħadd ma mar jaraha?  

  Jien naħseb li għandna d-dover li lill-impjegati tal-homes nipproteġuhom minn dawn it-tip ta’ akkużi billi nagħmlu regolamenti xi ftit stretti, fis-sens li jkunu clear cut, imbagħad tkun take it or leave it situation.  Jekk jien lit-tfal tiegħi nibagħthom skola fejn il-headmaster ma jkunx iridhom imorru bl-imsielet, allura ma jmorrux bl-imsielet għaliex ikun hemm raġunijiet għalfejn it-tfal m'għandhomx imorru b'imiselet tad-deheb l-iskola.  U sa ċertu punt jien nażżarda ngħid li anke f'dawn iċ-ċirkostanzi, it-tip ta' valuables li għandhom jinżammu mhux in custody - għaliex fil-każ ta' dawk li jinżammu in custody r-responsabbilta` tiegħek hija definita u lesta - għandhom jiġu elenkati.  

  Il-figuri li qegħdin tagħtu jindikaw li s-sistema tal-kept in custody ma taħdimx, fis-sens li ma tinteressax lir-residenti.  Jien ngħid għalija qatt ma naf li mort ġo lukanda u tajt affarijiet lil tal-lukanda biex ipoġġuhom fis-safe; jekk ikun hemm safe fil-kamra npoġġihom jien, pero` għal xi preġudizzju jiena ma nagħtihomx lil tal-lukanda biex ipoġġuhom ġo safe.  Issa dan qed nitkellmu għal lukanda, aħseb u ara meta nitkellmu għall-homes.  U ma naħsibx li se nkun l-ewwel wieħed li nirraġuna hekk.

  IS-SUR MICHAEL BEZZINA:  L-ewwelnett irrid nikkoreġi dak li għedt aktar qabel dwar meta jiġi admitted resident ġo home.  Aktar kmieni jiena għedt li jiffirmaw id-dikjarazzjoni l-kap tad-dar u xi impjegat plus l-individwu, pero` bir-regolamenti l-ġodda fil-fatt ikun hemm ukoll il-firma xi ħadd mill-familjari tiegħu.  

  Għar-rigward ta' x'jagħmlu sptarijiet oħra jien nista' ngħid x'jagħmlu fl-Isptar San Luqa.  Hemmhekk jużaw l-istess proċedura; dawk li jidħlu through casualty jew emergency mid-djar ta' l-anzjani ... (Interruzzjonijiet)  Le, jagħmel sens għaliex jekk jien minn hawnhekk nispiċċa l-Isptar San Luqa l-affarijiet li għandi fuqi jispiċċaw fis-safe ta' l-isptar u l-għada filgħodu jmorru l-head office.

  ONOR. GEORGE HYZLER:  Jien naħseb li huwa żball li qegħdin nikkomparaw id-djar residenzjali ma' sptar għaliex l-isptar jew tidħol emerġenza, f'liema każ meta tiġi f'tiegħek tkun taf x'kellek  fuqek u probabbilment tkun solvejtha dakinhar stess, jew inkella tidħol għaliex tkun ippjanajt f'liema każ ma tieħu xejn miegħek. Imma fil-każ ta' residenza min imur hemm imur għall-kumplament ta' ħajtu u jipprova jżomm dak li għandu fuqu biex joqgħod jiddandan bih.   

  Xtaqt ukoll forsi ningħataw xi ftit indikazzjoni mingħandkom ta' kemm hi kbira l-problema għaliex qegħdin niddiskutu problema mingħajr ma nafu l-ammont ta' inċidenti.  Jiġifieri jista' jkun li qegħdin niddrammatiċizzaw il-problema mingħajr ma hemm għalfejn u jista' jkun li qed neħduha b'mod leġġer meta suppost għandna neħduha mod ieħor.  Jiena kelli klijenti b'dan it-tip ta' diżgwid imma ħafna drabi wieħed jispiċċa jaqta' qalbu għaliex ma jkunx jaf kif se jibda jipprova ċerti affarijiet.

  IS-SUR MICHAEL BEZZINA:  Fil-fatt il-problema m'hijiex daqshekk kbira,  pero` kif qal l-isterss Awditur Ġenerali hemm x'hemm, għandu jkun hemm struttura u aħna mxejna fuq ir-rakkmandazzjonijiet li għamlilna.  Il-problema li għadna mwaħħlin fuqha hija dwar l-appraisals, mill-bqija mexxejna r-rakkmandazzjonijiet kollha.

  THE CHAIRMAN:  Is-Sur Galea.

  IS-SUR JOSEPH G. GALEA:  Mingħajr ma noqgħod nindaħal iż-żejjed xtaqt inżid ngħid li jkun tajjeb li jkun hemm kampanja edukattiva fis-sens li nibdew ngħallmu lin-nies li jekk se jidħlu ġo home u m'għandhom lil ħadd, jew ma jieħdux l-affarijiet magħhom jew inkella jafdawhom f'idejn il-kap tad-dar. 

  ONOR. GEORGE HYZLER:  Hemm insurance cover għal dawn it-tip ta' affarijiet?

  IS-SUR MICHAEL BEZZINA:  Le, qatt ma kellna insurance cover għalihom.

  THE CHAIRMAN:  Hawn aktar kummenti fuq dan l-item?  Jidher li m'hawnx għalhekk nirringrazzja lill-uffiċjali preżenti u naġġorna l-laqgħa għal nhar l-Erbgħa, 25 ta' Ottubru, 2000 fis-6.30 p.m. b'din l-aġenda:

Minuti; u

Rapport ta' l-Awditur Ġenerali għas-sena 1998 (Ministeru għall-Politika Soċjali (Kontinwazzjoni); u Ministeru ta' l-Agrikoltura u Sajd) - Kontinwazzjoni. 

Fit-8.13 p.m. il-Kumitat aġġorna.

